
Prahladakritam 1 Nrisimha Stotram

ప్రహ్లాదకృతం   ౧ నృసింహస్తోత్రమ్

ఓం నమో భగవతే నరసింహాయ నమస్తేజస్తేజసే
ఆవిరావిర్భవ వజ్రనఖ  వజ్రదంష్ట్ర   కర్మాశయాన్
రన్ధయ  రన్ధయ  తమో గ్రస  గ్రస  ఓం స్వాహా
అభయమభయమాత్మని భూయిష్ఠా ఓం క్ష్రౌమ్  ॥౮॥
స్వస్త్యస్తు విశ్వస్య ఖలః ప్రసీదతాం
ధ్యాయన్తు భూతాని శివం మిథో ధియా ।
మనశ్చ భద్రం  భజతాదధోక్షజే
ఆవేశ్యతాం నో మతిరప్యహైతుకీ  ॥౯॥
మాగారదారాత్మజవిత్తబన్ధుషు
సఙ్గో యది స్యాద్భగవత్ప్రియేషు నః ।
యః ప్రాణవృత్త్యా  పరితుష్ట ఆత్మవాన్
సిద్ధ్యత్యదూరాన్న  తథేన్ద్రియప్రియః   ॥ ౧౦॥
యత్సఙ్గలబ్ధం   నిజవీర్యవైభవం
తీర్థం  ముహుః సంస్పృశతాం హి మానసమ్ ।
హరత్యజోఽన్తఃశ్రుతిభిర్గతోఽఙ్గజం  
కో వై న సేవేత ముకున్దవిక్రమమ్   ॥ ౧౧॥
యస్యాస్తి భక్తిర్భగవత్యకిఞ్చనా
సర్వైర్గుణైస్తత్ర     సమాసతే సురాః ।
హరావభక్తస్య కుతో మహద్గుణా
మనోరథేనాసతి ధావతో బహిః ॥ ౧౨॥
హరిర్హి సాక్షాద్భగవాన్ శరీరిణా-

మాత్మా ఝషాణామివ తోయమీప్సితమ్ ।
హిత్వా మహాంస్తం యది సజ్జతే  గృహే
తదా మహత్త్వం వయసా దమ్పతీనామ్ ॥ ౧౩॥

తస్మాద్రజోరాగవిషాదమన్యు -
మానస్పృహాభయదైన్యాధిమూలమ్  ।
హిత్వా గృహం సంసృతిచక్రవాలం
నృసింహపాదం భజతాకుతోభయమితి ॥ ౧౪॥
ఇతి శ్రీమద్భాగవతమహాపురాణే  పఞ్చమస్కన్ధే అష్టాదశాధ్యాయాన్తర్గతం 

ప్రహ్లాదకృతం   నృసింహస్తోత్రం  సమాప్తమ్ ।
భాగవతపురాణ । అధ్యాయ ౫/౧౮/౮-౧౪॥
bhAgavatapurANa . adhyAya 5/18/8-14..

